
Gwasanaeth i gyd fynd a Neges Heddwch ac Ewyllys Da 2016. 
 
Mae adeiladu wal yn gofyn am lawer o amynedd. Nid mater o osod ychydig o 
frics neu gerrig wedi eu dal yn eu gilydd gan dywod a sment ydy’r gamp. Yn 
gyntaf mae’n rhaid gwneud yn siwr fod sylfeini cadarn i dderbyn y wal. wedyn 
rhaid gwneud llinell gyda llinyn gan adeiladu’r wal o’r ochrau am i mewn. Rhaid 
gosod y mortar yn gyfartal ar bob bricsen gan fod yn hynod o ofalus wrth droi 
cornel. Ydy mae gosod wal yn gofyn am lawer iawn o amynedd os am ei gosod i 
aros yn gadarn am flynyddoedd sydd i ddod. 
 
Emyn – 871 (Caneuon Ffydd)/ neu ‘Bendigedig Enw yr Iôr’ 26 ( allan o ‘Canu 
Clod’, llyfr newydd sy’n cynnwys dros 200 o emynau cyfoes hen a newydd i blant 
a phobl ifanc a chyfeiliant llawn a gyhoeddwyd eleni.) 
 
Gwyddom am sawl ‘wal’ enwog sydd wedi cael eu gosod ar hyd a lled y byd. 
Efallai mai un o’w muriau enwocaf yw ‘Mur mawr China’, yn wir mae’r mur yn 
mesur 13,170 milltir, ac fe’i hadeiladwyd 2,300 o flynyddoedd yn ôl, ac mae hi 
i’w gweld o’r gofod! 
Un o furiau enwocaf yr ungeinfed ganrif oedd ‘Mur Berlin’. Fe i hadeiladwyd i 
rannu Dwyrain a Gorllewin Dinas Berlin yn yr Almaen yn 1961, ac fe’i 
dymchwelwyd yn 1989.  
Mae muriau i wahanu pobl yn cael eu hadaeiladu fwy heddiw nac erioed, yn wir 
mae 65 o wledydd y byd wedi codi ffensys neu waliau ar eu ffiniau ers i ‘fur 
Berlin’ ddod i lawr, sef pedair gwaith yn fwy nag oedd yn 1989.  
 
Pam felly ein bod yn gosod waliau neu furiau?  
 
Mae hanes yn yr Hen Destament am ddyn o’r enw Nehemeia yn mynd ati i  ail-
adeiladu mur y ddinas. Roedd Nehemeia yn gweithio fel wetar yn llys Shwshan 
yn Persia.  Roedd hyn tua 445 C.C.  Er fod Iddewon yn ôl yn Jerwsalem ers bron 
gan mlynedd, doedden nhw’n dal ddim wedi ailadeiladu waliau’r ddinas.  Mae 
Nehemeia’n cael caniatâd i fynd yno, ac mae’n arwain y bobl i ailadeiladu 
waliau’r ddinas.  Er fod gwrthwynebiad mawr wedi bod o du’r paganiaid oedd yn 
byw yn yr ardal ers i’r Babiloniaid goncro’r ddinas gant pedwar deg o 
flynyddoedd ynghynt, llwyddwyd i orffen y gwaith mewn 52 diwrnod! 
 
Dyma’r stori….. 
 
Stori sydd i’w gweld yn llyfr Nehemeia yn y Beibl. Nehemeia 2:17-3:32.   
Fe fydd angen Storiwr fydd yn darllen yn rhygl gan fod enwau anodd iawn yn 
y darlleniad (mae hyn yn ran o’r hwyl, a ddim i’w gymeryd yn rhy oddifri!); 
Nehemeia; Y dorf; Un allan o’r dorf; Adeiladwyr 1-16 i gyd yn dal eu rhif; 
Arweinydd (Tecoa).  
 
 
Nehemeia - “Da chi'n gwybod pa mor anodd ydy pethau yma: mae Jerwsalem yn 
adfeilion a'i giatiau wedi eu llosgi. Dewch! Gadewch i ni ailadeiladu wal 
Jerwsalem, a dod â'r sefyllfa warthus yma i ben.”  
 



Storiwr – [gan adrodd feddyliau Nehemeia] Dwedais yr hanes wrthyn nhw, fel 
roedd Duw wedi bod gyda mi, a beth roedd y brenin wedi ei ddweud wrtha i. A 
dyma nhw'n ymateb,  
 
Y dorf - “Gadewch i ni ddechrau adeiladu ar unwaith!”  
 
Storiwr - A dyma nhw'n annog ei gilydd i fynd ati i wneud y gwaith pwysig 
yma… 
Ond pan glywodd Sanbalat o Horon, Tobeia, y swyddog o Ammon, a Geshem yr 
Arab am ein cynlluniau, dyma nhw'n dechrau gwneud hwyl ar ein pennau a'n 
henllibio ni.  
 
Un allan o’r dorf - “Beth dych chi'n wneud? Ydych chi'n meddwl gwrthryfela yn 
erbyn y brenin?”  
 
Nehemeia - “Gyda help Duw byddwn ni'n llwyddo. Ei weision e ydyn ni, a dŷn 
ni'n mynd i ddechrau ailadeiladu'r ddinas yma. Does yna ddim lle i chi yma, a 
dych chi erioed wedi bod â hawl i Jerwsalem.” 
 
Storiwr – Roedd yr hyn a ddigwyddodd wedyn yn gwbwl anhygoel, bron iawn 
mor anhygoel a’u henwau!  
 
(Yr adeiladwyr - 1. Eliashif, 2. Hassenâ, 3. Meremoth, 4. Meshwlam, 5. 
Sadoc, 6. Ioiada fab Paseach, 7. Meshwlam fab Besodeia, 8. Melatia, 9. Iadon, 
10. Wssiel fab Charhaia, 11. Reffaia fab Hur, 12. Iedaia fab Charwmaff, 13. 
Chattwsh fab Chashafneia, 14. Malcîa fab Charîm, 15. Shalwm fab 
Halochesh, 16. Chanŵn. Pawb i sefyll mewn rhes syth ac i afael mewn rhif 
1-16. Pan y dywedir eu rhif gan y Storiwr -  y person yna i gamu allan ac i 
wneud stumiau adeiladu, ac i barhau i wneud hynny hyd nes y bydd pawb 
wedi eu henwi) 
 
Storiwr –  
Dyma Eliashif (1) yr archoffeiriad a'i gyd-offeiriaid yn mynd ati i adeiladu Giât y 
Defaid. Yna ei chysegru a gosod y drysau yn eu lle. Nhw wnaeth y gwaith hyd at 
Dŵr y Cant a Tŵr Chanan-el.Yna dynion Jericho wnaeth adeiladu'r darn nesaf, a 
Saccwr fab Imri y darn ar ôl hwnnw. 
 
Teulu Hassenâ (2) wnaeth adeiladu Giât y Pysgod, a gosod ei thrawstiau a'r 
drysau, y bolltau a'r barrau yn eu lle.  
Meremoth fab Wreia (3) ac ŵyr i Hacots wnaeth drwsio'r darn nesaf.  
Meshwlam fab Berecheia (4) ac ŵyr i Meshesafel y darn wedyn.  
Sadoc fab Baana (5) y darn ar ôl hwnnw, a dynion Tecoa  ar y darn nesaf wedyn.  
 
Arweinydd Tecoa – Pam ddylwn i wrando ar hwn, pwy mae o’n feddwl ydy o? 
NA dwi ddim am fynd ati i adeiladu.  
 
Storiwr – 
Ioiada fab Paseach (6) a  
Meshwlam fab Besodeia (7) oedd yn gweithio ar Giât Ieshana . Nhw wnaeth osod 



y trawstiau a'r drysau, y bolltau a'r barrau yn eu lle. Yna roedd  
Melatia o Gibeon (8) a 
Iadon o Meronoth (9) yn gweithio ar y darn nesaf gyda dynion eraill o Gibeon a 
Mitspa (lle roedd llywodraethwr Traws-Ewffrates yn byw). Wedyn roedd  
Wssiel fab Charhaia (10) (aelod o Urdd Gobaith Cymru, wps, na sori mistêc, aelod 
o Urdd y Gofaint Aur) yn atgyweirio'r darn nesaf, a Chananeia (aelod o Urdd y 
Gwerthwyr Persawr) yn atgyweirio'r darn ar ôl hwnnw. Nhw wnaeth drwsio wal 
Jerwsalem yr holl ffordd at y Wal Lydan. 
 
Reffaia fab Hur (11) , bos hanner ardal Jerwsalem, oedd yn gweithio ar y darn 
nesaf.  
Iedaia fab Charwmaff (12) ar y darn ar ôl hwnnw, gyferbyn â'i dŷ, a Chattwsh fab 
Chashafneia (13) ar y darn wedyn.  
Roedd Malcîa fab Charîm (14) a Chashwf fab Pachath-Moab yn gweithio ar ddarn 
arall ac ar Dŵr y Poptai.  
Yna roedd Shalwm fab Halochesh (15), pennaeth hanner arall ardal Jerwsalem, 
yn gweithio ar y darn nesaf, gyda'i ferched yn ei helpu. 
 
Chanŵn (16) a pobl Sanoach oedd yn gweithio ar Giât y Dyffryn. Nhw wnaeth ei 
hailadeiladu, a gosod ei drysau, ei bolltau a'i barrau yn eu lle. Nhw hefyd wnaeth 
y gwaith ar y wal yr holl ffordd at Giât y Sbwriel — 450 metr i gyd.  
 
 
 
 
Dim ond nifer fechan iawn o’r rhai a aeth ati i adeiladu muriau Jeriwsalem dros y 
52 diwrnod oedd y rhain. Mae’r Beibl yn rhestru llawer iawn mwy o deuluoedd. 
Yr hyn y mae Nehemeia yn ei bwysleisio ydy pan yr ydym yn mynd at i gyd-
weithio, ac i gyd ddeheu dyna pryd y mae newidiadau mawr yn digwydd.  
 
Gweddiwn 
Helpa ni os gweli di fod mor dda Dad i sefyll yn gadarn dros y rhai na fedrant 
sefyll drostynt eu hunain, i sefyll dros ein hunain hefyd pan fo angen gwneud 
hynny. A phan deimlwn o dan fygythiad o unrhywfath, galwn arna ti i fod yn 
gysur i ni. Rho i ni dy heddwch dwfn di ac agor ein llygaid a’n clustiau a’n 
calonnau i fod yn ymwybodol o’r gwaith heddychlon y gallwn ei wneud er dy 
fwyn di. Amen. 
 
Emyn – 867 ‘Heddwch ar ddaerar lawr’ (C.F)/ 171 ‘Fel hyn sydd isho byw’ (Canu 
Clod) 
 
Neges – Mae muriau’n cael eu hadeiladu i gadw pobl i mewn ac allan o rhywle, 
neu er mwyn teimlo’n ddiogel efallai? Yn hanes Nehemeia ail adeiladwyd mur 
Jeriwsalem er mwyn cael dangos nad oedd yr Iddewon yn gaeth i’r Persiaid ddim 
mwy. Ond mae a wnelo bod yn ffrindiau a chwalu muriau, ffensys a waliau. 
Roedd hi’n amhosib i bobl Gorllewin a Dwyrain Berlin fod yn ffrindiau ac 
adnabod eu gilydd rhwng 1961 a 1989 a mur mawr yn eu gwahanu. 
Pan ddaeth Iesu i’r byd fe ddaeth i chwalu muriau, a gofynnodd i ninnau wneud 
yr un fath yn ein bywydau ninnau hefyd.  



 

i ryddid y rhyddhaodd Crist ni (Galatiaid 5:1a). Mae’n bwysig felly fel y mae 
Neges Ewyllys Da eleni sy’n dod o Ysgol Maes Garmon yn yr Wyddgrug yn 
ddweud wrthym… 

‘...rydyn ni’n dewis dangos parch. 
...rydyn ni’n dewis helpu eraill. 
...rydyn ni’n dewis cymryd cyfrifoldeb. 
...rydyn ni’n dewis derbyn eraill fel ag y mae’n nhw.  

Ond sut yr af ati i ddangos parch,  helpu eraill, cymryd cyfrifoldeb ac i dderbyn 
eraill fel ag y mae’n nhw?  
Mae yna lawer iawn o fudiadau sy’n siarad yn erbyn anghyfiawnder. Dyma sut 
aeth Erin sy’n ddisgybl ym mlwyddyn 9 Ysgol Maes Garmon ati i wneud 
gwahaniaeth. 
 
Mae Erin Williams wedi bod yn gwirfoddoli gyda mudiad ‘Share’ sy’n 
gweithio’n benodol gyda Ffoaduriaid a phobl di-gartref yn Sir y Fflint, dyma 
ei phrofiad hi. 
 
“Dw i wedi gwirfoddoli sawl tro gyda’r clwb ieuenctid a theulu gyda mudiad o’r 
enw ‘Share’, yn didoli dillad mewn warws fawr bennaf. Da ni’n lwcus fod gennym ni 
bopeth da ni ei angen, ond mae’r mudiad yma yn helpu pob math o bobol am ba 
bynnag reswm, sydd ddim gyda’r pethau yr ydym ni’n eu cymeryd yn ganiataol. Dw 
i hefyd wedi gofyn i ffrindiau eraill ddod i fy helpu.  
Wrth alw am ‘Chips’ ar ffordd adref o un o’n hymweliadau curodd bachgen ifanc ar 
ffenest y car yn gofyn am lift i ‘Gei Conna (Taith rhyw 3 milltir o Fflint). Wrth 
sgwrsio gyda’r bachgen yn y car ddaru ni ddarganfod ei fod yn gyn-ddisgybl o Ysgol 
Maes Garmon a’i fod erbyn hyn yn ddi-gartref. Mi oeddwn i’n drist iawn o glywed ei 
stori, ond yn hynnod o falch fy mod i a fy nheulu wedi gallu mynd ag o yn ôl i’r 
warws fawr i gael sach gysgu a dillad cynnes.” 
 
Gweddi –  
Arglwydd, gwna fi’n offeryn dy hedd. 
Lle mae casineb, boed i mi hau cariad, 
Lle mae camwedd, maddeuant, 
Lle mae amheuaeth, ffydd, 
Lle mae anobaith, gobaith, 
Lle mae tywyllwch, goleuni,  
Lle mae tristwch, llawenydd.  
Amen 
(Ffransis o Assisi) 
 
 
Emyn – Allan o ‘Canu Clod’ Bendith Geltaidd - 31 
 
 
Y Fendith  


